
Ágrip 

Vorið 2013 luku 26 nemar í grunnskólakennarafræði skapandi hópverkefni til B.Ed.-prófs 

með áherslu á samvinnu og skapandi vinnubrögð. Hópurinn ákvað að fást við þverfaglegt 

nám og námsefni og læsi í víðum skilningi. Undirhópar skiluðu fimm verkefnum sem 

mynduðu sýningarheild á Menntavísindasviði 19. apríl 2013. Hverju verkefni fylgir skýrsla þar 

sem lýst er fræðagrunni og hvernig skapað var út frá honum. Skapandi hópverkefni er birt í 

heild sinni á http://skrif.hi.is/skapandihopverkefniBEd. 

Efni þessa verkefnis var að skoða hvernig hægt væri að blanda saman ýmsum 

kenningum og aðferðum til að gera stafainnlögn fjölbreytta og að reyna að koma til móts við 

sem fjölbreyttastan hóp nemenda. Stafakistan var nafnið sem ákveðið var að nefna 

verkefnið. Stafirnir, sem hugmyndin er að nemendur búi til í þrívíddarformi, eru geymdir í 

kistunni og minnir hún okkur á að tungumálið er fjársjóður okkar sem ber að varðveita. Með 

stafakistunni fylgja kennsluleiðbeiningar þar sem fram koma hugmyndir að því hvernig 

útfæra megi verkefnið sem hluti af innlögn í lestrarnámi. 

Inngangur 

Samkvæmt Aðalnámskrá byggist menntastefna grunnskólanna upp á sex grunnþáttum 

menntunar sem eru; læsi, sjálfbærni, heilbrigði og velferð, lýðræði og mannréttindi, jafnrétti 

og sköpun (Aðalnámskrá grunnskóla 2011: Almennur hluti, bls. 16-19). Grunnþættirnir 

snúast um læsi á menningu, samfélag, umhverfi og náttúru með þeim hætti að börn og 

unglingar læri að byggja sig upp, bæði andlega og líkamlega, vinna með öðrum og bjarga sér í 

samfélaginu. Þeir snúast einnig um getu og framtíðarsýn og vilja til að hafa áhrif, viðhalda 

samfélagi sínu, breyta því og þróa.  

 Grunnþættirnir fléttast inn í allt skólastarf (Aðalnámskrá grunnskóla 2011: Almennur 

hluti, bls. 16-19). Læsi hefur lengi vel verið tengt við þá færni og kunnáttu sem fólk þarfnast 

til þess að geta fært hugsun sína í letur og skilið prentaðan texta. Það hefur snúist um aðeins 

eitt kerfi, prentmálið og þau tjáningarform og menningu sem tengjast því. Þá færni hafa 

menn litið fyrst og fremst á sem bundna við einstaklinga og að hægt væri að mæla hana, 

sumir væru fluglæsir, aðrir treglæsir eða jafnvel ólæsir. Með tímanum hefur læsi manna 

þróast og hafa fræðimenn varpað á það ljósi með ýmsum rannsóknum. Nokkur mikilvæg 

atriði hafa verið nefnd sem lúta undir læsi til dæmis er læsi félagslegt eðli sem snýst um 

samkomulag manna um málnotkun og merkingu orða í málsamfélagi. Það er háð hefð og er 

því ekki færni sem einstaklingar geta öðlast og beitt óháð stund og stað, gildum og 

menningu. Læsi snýst að hluta til um tæknimiðlun og verkkunnáttu sem krefst skriffæra, 

efnis til að skrifa á og miðils eins og bókar til að koma ritsmíðinni á framfæri. 

 Verkefnið Stafakistan var unnið og þróað af hóp sem vann að skapandi hópverkefni til 

B.Ed. gráðu í Háskóla Íslands vorið 2013. Nemendur sem völdu þessa leið til lokaverkefnis 

voru tæplega 30 talsins og var tekin ákvörðun að fjalla um þverfaglegt nám og námsefni og 

læsi í víðum skilningi. Í framhaldi af því urðu til margir minni hópar sem hver um sig vann að 

sinni útfærslu á umfjöllunarefninu. Markmið okkar hóps var að hanna lestrarkennsluefni sem 

gæti hentað í skóla án aðgreiningar. Með efninu er reynt að koma til móts við sem flesta 

nemendur.  

 

Með skóla án aðgreiningar er átt við grunnskóla í heimabyggð eða 

nærumhverfi nemenda þar sem komið er til móts við náms- og 

félagslegar þarfir hvers og eins með manngildi, lýðræði og félagslegt 

réttlæti að leiðarljósi. Í skóla án aðgreiningar er gengið út frá því að 

allir fái jöfn eða jafngild tækifæri til náms og að námið sé á 

forsendum hvers einstaklings. Í skóla án aðgreiningar ríkir ákveðið 

viðhorf sem einkennist af virðingu fyrir rétti allra nemenda til virkrar 

þátttöku í námssamfélagi heimaskóla óháð atgervi þeirra og stöðu 

(Aðalnámskrá grunnskóla 2011: Almennur hluti, bls. 43). 

 

Ætlunin með notkun Stafakistunnar er að gera lestrarnám fjölbreytt og gera verklegu 

greinunum hátt undir höfði fyrir nemendum þar sem þeir fá að koma með hugmyndir sínar 

og framkvæma þær. Við vinnslu verkefnisins voru nýttar kenningar Ehri um umskráningu 

sem og hljóðlestaraðferðin. Auk þess var stuðst við Davisaðferðina, fjölskynjunaraðferðina, 

nám í verki og skoðaðar heimildir um punktaletur og táknmál og hvernig mætti kynna þau í 

kennslu í skóla án aðgreiningar. Út frá þessu varð til spurningin; er hægt að samtvinna fleiri 

en eina kennsluaðferð til að reyna að koma til móts við fjölbreyttan nemendahóp? 

 

Kenningar og annað bakrunnsefni 
 

Leið okkar að Stafakistunni var ekki bein og breið. Við byrjuðum á hugmyndavinnu og var 

okkar aðalmarkmið að útbúa áþreifanlega bók. Við höfðum samband við Þjónustu- og 

þekkingarmiðstöð fyrir blinda, sjónskerta og daufblinda einstaklinga og kynntum okkur 

bækur sem þeir hafa, ásamt öðrum, hannað fyrir blinda og sjóndapra. Í framhaldi af því 

kynntum við okkur lestrarnám og skoðuðum fræði um skóla án aðgreiningar. Þegar sú vinna 

byrjaði kviknaði sú hugmynd að gera áþreifanlega bók til að mæta kröfum um skóla án 

aðgreiningar. 

 Þegar við fórum að velta fyrir okkur hvaða læsi skyldi taka fyrir varð lestrarlæsi nánast 

strax fyrir valinu. Fljótlega þróaðist hugmyndin út frá því að gera bók í að gera frekar 

áþreifanleg spjöld, með því er efnið frjálslegra og býður upp á meiri möguleika fyrir kennara 

og nemendur. 

Kenningar Ehri 
 

Ehri setti fram eina af þekktustu kenningum um þróun umskráningar en það er sú færni 

þegar einstaklingur breytir bókstöfum í hljóð og myndar þannig orð eða þegar einstaklingur 

breytir hljóðum eða orðum í bókstafi (Ehri, 2002, bls. 7- 28; Høien og Lundberg, 2000, bls. 5). 

 Ehri skipti ferlinu í fjögur stig (Ehri, 2002, bls. 7- 28): Fyrsta stigið er undanfari 

bókstafsstigs (e. pre-alphabetic phase) sem oft er kallað myndastigið. Lesandi er á þessu stigi 

ekki byrjaður að nota bókstafi eða tengja hljóð þeirra við ritun orða. Byrjendur í lestri þekkja 

orðin sjónrænt með því að styðjast við sjónrænar vísbendingar í umhverfinu. Þeir tengja 

merkingu orðanna við mynd, t.d. þekkir barn bleika grísinn á gulum bakgrunni sem Bónus. 

 Annað stig nefnist ófullkomið bókstafsstig (e. partial alphabetic phase) (Ehri, 2002, 

bls. 7- 28). Þá er hljóðkerfisvitund barna að þróast, þau fara að ná tökum á að greina orð 

niður í einstaka hljóðunga og þekkja fleiri bókstafi. Börn á þessu stigi eru aðeins fær um að 

tengja þá stafi sem þau þekkja við tilheyrandi málhljóð, t.d. á stafurinn S hljóðið ess. 

 Þriðja stigið er fullkomið bókstafsstig (e. full alphabetic phase) (Ehri, 2002, bls. 7- 28). 

Þá hafa börn náð tökum á að mynda nákvæm tengsl milli hljóðs og stafs, vegna þess að nú 

þekkja þau hvaða hljóð hver stafur stendur fyrir. Á þessum stað í ferlinu geta börnin umskráð 

orð, þ.e. að hljóða sig í gegnum orðið s-t-a-f-a-k-i-s-t-a-n og greint orð sem þau þekkja fyrir. 

 Fjórða og síðasta stigið nefnist heildrænt bókstafsstig (e. consolidated alphabetic 

phase) (Ehri, 2002, bls. 7- 28). Nú er lesandi fær um að muna fjölda orða sjónrænt. Orð og 

orðhlutar sem koma endurtekið fyrir augum hans verða kunnugleg og festast á endanum í 

sjónrænu minni. Nú les lesandi ekki staf fyrir staf heldur í stærri einingum með því að kalla 

fram úr sjónrænu minni orð og/eða orðhluta. 

 

Hljóðlestraraðferðin 

Hljóðlestaraðferðin, stundum nefnd hljóðaaðferðin, er sú aðferð sem flestir byggja á við 

lestrarkennslu í fyrstu bekkjum grunnskóla (Auður Magndís Leiknisdóttir, Hrefna 

Guðmundsdóttir, Ágústa Edda Björnsdóttir, Heiður Hrund Jónsdóttir, Friðrik H. Jónsson, 

2009, bls. 20-22). Til eru ýmsar útgáfur af hljóðlestraraðferðinni. Sumar byggja á heilum 

orðum þar sem einn bókstafur er annaðhvort tekinn úr orði eða skipt út fyrir annan. Aðrar 

útgáfur greina hvert orð í öll þau einstöku málhljóð sem mynda orðið (Auður Magndís 

Leiknisdóttir o.fl., 2009, bls. 22). 

 Þegar hljóðlestraraðferðin er notuð við lestarkennslu er nemendum kennt að tengja 

saman hljóð og staf. Þessi aðferð hefur verið notuð lengi og er útbreiddust hér á landi. 

Rannsóknir hafa sýnt fram á að hljóðlestraraðferðin komi börnum hraðar af stað í 

lestrarnámi heldur en aðrar aðferðir og að þau standi betur hvað varðar lesskilning (Auður 

Magndís Leiknisdóttir o.fl., 2009, bls. 20). 

 Carsten Elbro, prófessor við Kaupmannahafnarháskóla, hefur oft sýnt fram á að 

hljóðlestraraðferðin sé árangursríkasta aðferðin til að kenna byrjendum að lesa. Hann 

fullyrðir að þeir byrjendur sem læra með hljóðlestraraðferðinni nái miklu forskoti á stuttum 

tíma. Stuðningsmenn hljóðlestraraðferðarinnar halda því fram að góð hljóðkerfisvitund sé 

undirstaða farsæls lestrarnáms (Auður Magndís Leiknisdóttir o.fl., 2009, bls. 22). 

 

Davisaðferðin og fjölskynjun 
 

Þegar einstaklingar með lesblindu horfa á bókstafi og handleika þá sjá þeir allar hliðar 

bókstafsins (Davis og Braun, 2003, 133-149). Hann er þá ekki á prenti í tvívídd heldur 

áþreifanlegur og í þrívídd. Verkfræðingurinn Ronald Davis er einhverfur og með lesblindu. 

Davis telur að lesblinda sé af stafrænum (e. functional) toga en ekki vefrænum (e. structural). 

Einnig heldur hann því fram að lesblinda, einhverfa, stærðfræðiblinda, skrifblinda og 

athyglisbrestur með eða án ofvirkni, snúist fyrst og fremst um skynjun sem einstaklingar þróa 

með sér frá unga aldri. Hann vakti einnig athygli á því að þeir sem eru lesblindir hugsa frekar í 

myndum en orðum. 

 Þeir sem nota Davisaðferðina, sem byggir á því að útbúa tölu- og bókstafi úr leir, ættu 

ekki að ruglast á b og p, d og t, f og v eða ð og þ (Davis og Braun, 2003, 133-149; Valgerður 

Jónsdóttir, 2008, bls. 83). Það er algengur ruglingur sem skapast þegar byrjendur læra að lesa 

með hljóðlestraraðferðinni. Davisaðferðin virkar þannig að einstaklingurinn ætti að ná betra 

valdi á bókstöfunum og hafa stjórn á skynjun sinni þegar hann les þá. Hver bókstafur er sá 

bókstafur og ekkert annað. Þetta eru dæmi um það sem gerist þegar lært er að lesa með 

Davisaðferðinni. 

 Fjölskynjun felur í sér að nota sem flest skynfærin; heyrn, sjón, snertingu og 

hreyfivitund (Nijakowska, J., 2010, bls. 123-124). Samuel T. Otron og Anna Gillingham voru 

þau sem áttu upphaflega hugmyndina að aðferðinni og þess vegna hefur aðferðin verið 

kölluð Orton-Gillingham-nálgunin. Þegar nemendum með lestrarerfiðleika er kenndur lestur 

og skrift á móðurmálinu hefur reynst árangursríkt að nota Orton-Gillingham-nálgunina 

Sérhæft starfsfólk sér oftast um kennslu þar sem fjölskynjunaraðferðin er notuð (Orton-

Gillingham, 2009). Unnið er með æfingar í samþættingu í kennslunni sem innihalda skrift, 

lestur og stöfun.  

 Þegar við höfðum kynnt okkur nokkrar kennslu- og námsaðferðir fórum við að velta 

fyrir okkur hvernig hægt væri að sameina þær til að til að reyna að koma til móts við 

fjölbreyttan nemendahóp, út frá því varð til hugmyndin að áþreifanlegum stafaspjöldum. 

Nám í verki 
 

Í heimildaleit okkar skoðuðum við mikið af efni um og eftir John Dewey og ákváðum við að 

nemendur skyldu búa til stafakistuna með kennara sínum og flétta þá um leið nám í verki inn 

í námsaðferðirnar. 

 Heimspekingurinn John Dewey er einn af frumkvöðlum verkhyggjunnar (Jóhanna 

Einarsdóttir og Ólafur Páll Jónsson (ritstj.), 2010). Hann hélt því fram að megingrundvöllur 

náms og þekkingar væri fyrst og fremst persónuleg reynsla einstaklings og gagnkvæm 

samskipti við umhverfið. Dewey taldi að einstaklingur öðlaðist þekkingu á því að rannsaka, 

framkvæma og prófa, það kallar hann nám í verki (e. learning by doing). 

 

Punktaletur  

Punktaletur er upphleypt letur sem byggt er á sex punktum (Þjónustu- og þekkingarmiðstöð 

fyrir blinda, sjónskerta og daufblinda einstaklinga). Hægt er að raða punktunum upp á 63 

mismunandi vegu og er því möguleiki á að mynda 63 mismunandi tákn. Með því er hægt að 

mynda alla stafi stafrófsins, tölustafi, greinarmerki og tákn. Nauðsynlegt er að punktarnir séu 

upphleyptir svo að hægt sé að þreifa á þeim, annars er ekki hægt að tala um eiginlegt 

punktaletur enda er það lesið með fingrunum. 

 Þeir sem nota punktaletur nota báðar hendur og hafa alla fingur á lesmálinu 

(Þjónustu- og þekkingarmiðstöð fyrir blinda, sjónskerta og daufblinda einstaklinga). Þeir sem 

lesa hraðast nota báðar hendur á þann hátt að þeir lesa með vinstri hönd að miðri leslínunni, 

þá tekur sú hægri við og les að enda línunnar á meðan sú vinstri fer niður í þá næstu og les 

hana að miðju og svo koll af kolli. 

 Sérstök vél er notuð til að skrifa letrið, svokölluð punktaletursritvél (Þjónustu- og 

þekkingarmiðstöð fyrir blinda, sjónskerta og daufblinda einstaklinga). Ritvélin hefur sex 

skriftartakka, þrjá vinstra megin og þrjá hægra megin en vilji menn gera bil á milli orða er 

takki þar á milli sem slegið er á. 

 

Táknmál  

Táknmál er móðurmál heyrnarlausra og er fullgilt mál (Skólavefurinn.is). Táknmál er tjáð með 

höndum, líkama, höfði, augnaráði og munn- og andlitshreyfingum. Táknmál er mál hreyfinga 

og rýmis, handa og augna, óhlutbundinna samskipta og myndrænna frásagna. Táknmál er 

ólíkt öðrum málum heimsins þar sem það byggir ekki á töluðum orðum. Það býr yfir 

málfræði, er náttúrulegt form samskipta og á sér langa hefð. Í táknmálum er talað um virka 

og óvirka hönd og er sú virka notuð til að mynda stakhandartákn en skiptir ekki máli hvor 

höndin það er. Tákn eru mynduð með einni eða tveimur höndum hvort sem á við um 

stakhandartákn, með annarri hönd eða tvíhandartákn með báðum. 

 

Stafakistan  

Stafakistan er þverfaglegt og áþreifanlegt kennsluefni ætlað byrjendum í lestri. Hugmyndin 

er að koma til móts við margbreytileika í nemendahópi. Í stafakistunni er að finna 

áþreifanlega bókstafi, punktaletur og táknmálstákn. Bókstafirnir eru í þrívídd eins og Davis 

telur að hjálpi lesblindum og til þess að örva skynfærin, sbr. fjölskynjunaraðferðin. Hver 

stafur er gerður úr efnivið sem tengist málhljóði stafsins en það kemur inn á 

hljóðlestraraðferðina. Á hverju spjaldi er smásaga sem tengist málhljóði og efniviði hvers 

bókstafs og er kennara frjálst að nýta sögurnar sem fyrir eru eða búa til nýjar með 

nemendum. Spjöldin eru græn og blá á litinn. Mismunandi litir spjaldanna eru einungis til 

þess að auðvelda kennara innlögn fyrir sérhljóða og samhljóða í áframhaldandi námi. 

Sérhljóðar eru á grænum spjöldum og samhljóðar á bláum.  

 Ítalíuskrift er notuð sem letur vegna þess að hún er einföld, stílhrein og skýr. Hún 

tengist áframhaldandi námi í skrift og er kennd víðs vegar í grunnskólum landsins. Ítalíuskrift 

er notuð sem skapalón fyrir áþreifanlegu bókstafina á spjöldunum. Faglegir ráðgjafar 

verkefnisins voru þær Karen Rut Gísladóttir, lektor (sérsvið; starfendarannsóknir, félags- og 

menningarleg nálgun á læsi og lestrar- og ritunarkennsla), sem staðfesti okkar hugmyndir 

varðandi áþreifanlega efnið sem komnar voru á blað og Sigrún Guðmundsdóttir, lektor og 

fyrrum listgreinakennari, sem veitti faglega ráðgjöf varðandi útlit og uppsetningu spjaldanna. 

 Stafakistuna gæti kennari notað sem kveikju í lestrarkennslu. Kennari byrjar þá að 

búa til kistuna með nemendahópnum og í framhaldi af því býr hópurinn til stafaspjöldin 

saman og safnar þannig stafrófinu í stafakistuna yfir önnina eða veturinn, þar er unnið út frá 

námi í verki (e. learning by doing). Ástæðan fyrir því að stafrófið er geymt í kistu er til þess að 

opna umræðuna um íslenska tungu, gildi hennar og verðmæti. Tungumálið er fjársjóður 

okkar allra sem ber að varðveita. 

 Með því að búa til alla stafina er hugmyndin að nemendur geti tengt stafina við 

eitthvað sem þeir þekkja úr umhverfinu. Til að örva hljóðkerfisvitund nemenda er 

efniviðurinn í hverjum staf tengdur hljóði hans, t.d. er hægt að nota rör við gerð stafsins R. 

Smásögurnar sem fylgja hverjum staf má nýta til þess að auka orðaforða nemenda og leggja 

áherslu á málhljóð bókstafsins. 

 Hugmyndir að kennsluefni tengt hverjum staf geta verið fjölbreyttar og þverfaglegar. 

Hægt er að kynna nemendum flokkun, endurvinnslu, textílmennt, líffræði, smíðar o.fl. Þegar 

nemendur hafa safnað öllu stafrófinu í stafakistuna er tilvalið að nota hljóðlestraraðferðina 

og búa til orð með nemendahópnum. Þess má geta að ítarlegar kennsluleiðbeiningar fylgja 

með stafakistunni. 

 

Lokaorð 

Við teljum að skapandi hópverkefni til B.Ed. gráðu sé góð leið til þess að kynnast 

kennarastarfinu þar sem það reyndi á hvoru tveggja, samstarf nemenda og rannsóknavinnu. 

Eftir mikla heimildaleit teljum við að mikil þörf sé á lestrarkennsluefni sem hentar 

fjölbreyttum hópi nemenda. Mikilvægt er að kennarar séu opnir fyrir nýjungum og leiti 

lausna til að gera námið fjölbreytt svo það höfði til sem flestra. Markmiðið okkar var að gera 

kennsluefni í stafainnlögn fjölbreytt og kynntum við okkur margar kenningar og aðferðir, svo 

hægt væri að koma til móts við sem flesta. Við gerð þessa B.Ed. verkefnis höfðum við þá 

hugmynd opna að hægt væri að nýta stafakistuna í kennslu í skóla án aðgreiningar. 

Samkvæmt okkar hugmyndum og vinnu er hægt að samþætta fleiri en eina kennsluaðferð og 

reyna með því að koma til móts við sem fjölbreyttastan hóp nemenda. Við vonumst til að 

afurðin eigi eftir að nýtast einhverjum í framtíðinni. 

